
Annotatsiya. Mazkur maqolada narx belgilashning iqtisodiy manfaatdorlikdagi o‘rni va narxni shakllantirish tamoyillari 
tahlil qilinadi. Unda O‘zbekiston Respublikasida narxlarni bosqichma-bosqich erkinlashtirish jarayonining bosqichlari, 
davlat tomonidan tartibga solish mexanizmlari hamda raqobat muhitini ta’minlashdagi islohotlarning ahamiyati yoritilgan. 
Shuningdek, narxni shakllantiruvchi ichki va tashqi omillar, ularning iqtisodiy barqarorlikka ta’siri va narx siyosatini 
takomillashtirish yo‘nalishlari ilmiy asosda bayon etilgan.

Kalit so‘zlar: narx belgilash, iqtisodiy manfaatdorlik, erkinlashtirish, raqobat, davlat tartibga solishi, narx omillari.
Abstract. This article analyzes the role of pricing in ensuring economic efficiency and the principles of price formation. 
It highlights the stages of price liberalization in Uzbekistan, the mechanisms of state regulation, and the significance of 
reforms in promoting a competitive environment. The study also examines internal and external factors influencing price 
formation, their impact on economic stability, and the directions for improving pricing policy.

Keywords: pricing, economic efficiency, liberalization, competition, state regulation, price factors.
Аннотация. В статье рассматриваются роль ценообразования в обеспечении экономической эффективности 
и основные принципы формирования цен. Освещены этапы либерализации цен в Республике Узбекистан, 
механизмы государственного регулирования и значение реформ по обеспечению конкурентной среды. Также 
анализируются внутренние и внешние факторы, влияющие на формирование цен, их влияние на экономическую 
стабильность и направления совершенствования ценовой политики.

Ключевые слова: ценообразование, экономическая эффективность, либерализация, конкуренция, 
государственное регулирование, факторы цены.

K I R I S H
Mamlakatimiz milliy iqtisodiyotida bozor munosabatlari tobora chuqurlashib, korxonalar o‘rtasida iqtisodiy 

aloqalar rivojlanmoqda. Bunday sharoitda tadbirkorlikni samarali tashkil etish uchun narxning mohiyatini, uning 
shakllanishiga ta’sir etuvchi omillarni va tovar hamda xizmatlar narxini belgilash tamoyillarini bilish muhim 
ahamiyatga ega. Narxlarning qanday shakllanishi, ular qanday funksiyalarni bajarishi va mahsulot, xizmat 
hamda ishlarning muvofiq narxini to‘g‘ri aniqlash — iqtisodiy siyosatning ustuvor yo‘nalishlaridan biridir.

O‘zbekiston mustaqillikka erishgach, davlat tomonidan qat’iy belgilangan narxlar tizimidan bosqichma-
bosqich voz kechilib, bozor tamoyillariga muvofiq erkin narx tizimiga o‘tildi. Bu jarayonda hukumat tomonidan 
puxta o‘ylangan siyosat yuritilib, ijtimoiy ahamiyatga ega tovarlar narxining asossiz oshishining oldini olish, 
kam ta’minlangan aholini himoyalash va halol raqobat muhitini ta’minlashga alohida e’tibor qaratildi.

Shu maqsadda narxlarni bosqichma-bosqich erkinlashtirish orqali iqtisodiy islohotlarning eng muhim 
yo‘nalishlaridan biri amalga oshirildi. Narxlarni erkinlashtirishdan asosiy maqsad — milliy bozor narxlarini jahon bozori 

narxlariga yaqinlashtirish, ishlab chiqarish vositalari va iste’mol tovarlari o‘rtasidagi nomutanosiblikni yumshatish 
hamda erkin narxlar tizimini shakllantirishdan iborat bo‘ldi.

M A V Z U G A  O I D  A D A B I Y O T L A R  S H A R H I
Narx iqtisodiyot tizimining asosiy elementi hisoblanadi. U jamiyat holatini, ishlab chiqarish samaradorligini va bozor 

muvozanatini ifodalovchi mexanizmdir. Bozor iqtisodiyoti sharoitida narx bir vaqtning o‘zida axborot, rag‘batlantirish, 
qayta taqsimlash va talab-taklifni muvozanatlash funksiyalarini bajaradi.

Narxlarning erkin shakllanishi va raqobat muhitini ta’minlash borasida davlat tomonidan olib borilayotgan siyosat 
O‘zbekiston iqtisodiyotining barqaror rivojlanishida muhim o‘rin tutadi. Bu borada hukumatning bir qator hujjatlari 
asosiy manba bo‘lib xizmat qiladi. Jumladan:

•	 O‘zbekiston Respublikasi Vazirlar Mahkamasining 2023-yil 29-dekabrdagi 722-son qarori “Narxlari davlat 
tomonidan tartibga solinishi lozim bo‘lgan tovarlar narxlarining (tariflarining) shakllanishi hamda qo‘llanilishini yanada 
takomillashtirish chora-tadbirlari to‘g‘risida”1;

•	 O‘zbekiston Respublikasining 2023-yil 3-iyuldagi O‘RQ–850-son “Raqobat to‘g‘risida”gi qonuni2;
•	 Shuningdek, Oʻzbekiston Respublikasi Prezidentining, 2023-yil 6-iyuldagi ‘‘Maʼmuriy islohotlar doirasida 

raqobatni rivojlantirish va isteʼmolchilar huquqlarini himoya qilish sohasida davlat boshqaruvini samarali tashkil qilish 
chora-tadbirlari toʻgʻrisida’’ PF-108-son3.

Ushbu manbalar narx shakllanishi, davlat nazorati va erkin raqobatni uyg‘unlashtirishda ilmiy-amaliy asos 
yaratgan.

T A D Q I Q O T  M E T O D O L O G I YA S I
Tadqiqotda tizimli tahlil, tarixiy-qiyosiy yondashuv va iqtisodiy nazariy tahlil usullari qo‘llanilgan. Asosiy 

ma’lumotlar O‘zbekiston Respublikasi normativ-huquqiy hujjatlari, iqtisodiy islohotlar dasturlari va amaliy 
tajribaga asoslangan.

Metodologik asos sifatida narxni shakllantirishda quyidagi yo‘nalishlar tahlil qilindi:
Erkinlashtirish tamoyillari – narxni bosqichma-bosqich erkin qo‘yib yuborish orqali bozor mexanizmlarini 

faollashtirish;
Davlat tartibga solishi – ijtimoiy ahamiyatga ega tovarlar uchun adolatli narx siyosatini yuritish;
Raqobatni ta’minlash – ustun mavqega ega subyektlarning faoliyatini nazorat qilish orqali sog‘lom 

raqobatni shakllantirish.
Shuningdek, tadqiqotda narx shakllanishiga ta’sir etuvchi ichki (xarajatlar, boshqaruv, marketing) va tashqi 

(inflyatsiya, siyosat, mavsumiylik, global iqtisodiyot) omillar tahlil qilindi.

T A H L I L  V A  N A T I J A L A R
O‘zbekistonda narx siyosatini erkinlashtirish jarayoni mamlakatda amalga oshirilgan tub iqtisodiy 

islohotlarning eng muhim yo‘nalishlaridan biri bo‘lib, u bozor iqtisodiyotiga o‘tishning asosi sifatida shakllandi. 
Mustaqillikning dastlabki yillarida davlat tomonidan qat’iy belgilangan narxlar tizimidan bosqichma-bosqich 
voz kechish iqtisodiyotda raqobat muhitini rivojlantirish, resurslardan samarali foydalanish hamda ishlab 
chiqarishning real qiymatini aniqlash uchun zarur edi. Narxlarni erkinlashtirishdan asosiy maqsad milliy bozor 
narxlarini jahon narxlari darajasiga yaqinlashtirish, ishlab chiqarish vositalari, iste’mol tovarlari va xizmatlar 
o‘rtasidagi nomutanosiblikni bartaraf etish, shuningdek, investitsion va iste’mol tovarlari narxlarining oqilona 
nisbatlarini ta’minlashdan iborat bo‘ldi. Bu jarayon uch bosqichda amalga oshirildi: 1992–yilda eng muhim 
ishlab chiqarish texnik vositalari, ayrim xalq iste’moli mollari va xizmatlar narxlari erkinlashtirildi; 1993–
yilda ulgurji narxlarni davlat tomonidan tartibga solish to‘xtatildi; 1994–yilning oktabr–noyabr oylarida esa 
xalq iste’mol mollarining asosiy turlari narxlari to‘liq erkin qo‘yib yuborildi. Shu bilan birga, ijtimoiy himoya 
mexanizmlari — kompensatsiya jamg‘armalari tashkil etildi, eng kam ish haqi, pensiya va nafaqalar muntazam 
oshirib borildi, imtiyozli soliqlar joriy qilindi. Ushbu choralar narx islohotlarining ijtimoiy oqibatlarini yumshatish 
hamda aholining zaif qatlamlarini himoyalashga xizmat qildi.

Narxlarni bosqichma-bosqich erkinlashtirish jarayonining iqtisodiy mohiyati — ishlab chiqaruvchilar 
va iste’molchilar o‘rtasida iqtisodiy muvozanatni narx mexanizmi orqali shakllantirishdir. Bozor iqtisodiyoti 

1	 O‘zbekiston Respublikasi Vazirlar Mahkamasining 2023-yil 29-dekabrdagi 722-son qarori “Narxlari davlat tomonidan tartibga solinishi 
lozim bo‘lgan tovarlar narxlarining (tariflarining) shakllanishi hamda qo‘llanilishini yanada takomillashtirish chora-tadbirlari to‘g‘risida” 
https://lex.uz/uz/docs/-6770769

2	 O‘zbekiston Respublikasining 2023-yil 3-iyuldagi O‘RQ–850-son “Raqobat to‘g‘risida”gi qonuni. https://lex.uz/docs/-6518381
3	 Oʻzbekiston Respublikasi Prezidentining, 2023-yil 6-iyuldagi ‘‘Maʼmuriy islohotlar doirasida raqobatni rivojlantirish va isteʼmolchilar 

huquqlarini himoya qilish sohasida davlat boshqaruvini samarali tashkil qilish chora-tadbirlari toʻgʻrisida’’ PF-108-son. https://lex.uz/
uz/docs/-6525087

sharoitida narxlar talab va taklifning asosiy tartibga soluvchisi sifatida faoliyat yuritadi. U ishlab chiqaruvchilar 
uchun rag‘batlantiruvchi, iste’molchilar uchun esa axborot beruvchi mexanizm hisoblanadi. Narxlarning erkin 
shakllanishi natijasida ishlab chiqaruvchilar bozor signallariga mos ravishda ishlab chiqarish hajmini oshiradi 
yoki kamaytiradi, bu esa resurslar taqsimotining samaradorligini oshiradi. Shu bilan birga, davlat iqtisodiyotning 
ijtimoiy ahamiyatga ega sohalarida narxlarni muayyan darajada tartibga solib, bozor mexanizmi bilan ijtimoiy 
himoya tizimi o‘rtasidagi muvozanatni saqlab turadi. Mazkur yondashuv O‘zbekistonning milliy iqtisodiyotini 
bozor tamoyillariga asoslangan holda, lekin ijtimoiy barqarorlikni saqlagan holda boshqarish imkonini berdi.

Narxlarning iqtisodiyotdagi funksional roli ham kengayib bormoqda. Ular rag‘batlantirish, axborot uzatish, 
qayta taqsimlash va talab-taklif muvozanatini ta’minlash kabi funksiyalarni bajaradi. Amaliyotda narxni belgilash 
jarayoni murakkab bo‘lib, ishlab chiqaruvchilar strategik maqsadlarini hisobga olgan holda amalga oshiriladi. 
Bunda avvalo narxlash maqsadi aniqlanadi, bozor sig‘imi va raqobat muhiti o‘rganiladi, keyin esa tashqi va ichki 
omillar tahlil qilinadi. Ichki omillarga ishlab chiqarish tannarxi, boshqaruv samaradorligi, texnologiya darajasi va 
marketing xarajatlari kiradi. Tashqi omillarga esa inflyatsiya, mavsumiylik, siyosiy barqarorlik, iste’molchilarning 
afzalliklari va global iqtisodiy tendensiyalar kiradi. Narxni belgilashda ilmiy asoslilik, maqsadga yo‘naltirilganlik, 
uzluksizlik hamda davlat nazorati tamoyillari muhim ahamiyat kasb etadi.

Narxga ta’sir etuvchi omillar ichki va tashqi guruhlarga bo‘linadi. Ichki omillar — ishlab chiqaruvchi 
kompaniyaning xarajatlari, boshqaruvi va marketing strategiyasi bilan bog‘liq bo‘lsa, tashqi omillar — davlat 
siyosati, inflyatsiya, talab o‘zgarishlari, iste’molchilarning xulq-atvori kabi jarayonlardan iboratdir. Iste’molchilar 
daromadining o‘sishi yoki pasayishi, ularning afzalliklari va bozorning to‘yinganligi narx shakllanishiga bevosita 
ta’sir ko‘rsatadi. Shu bilan birga, ishlab chiqarish xarajatlarining o‘sishi narxlarning ko‘tarilishiga olib keladi, 
bu esa o‘z navbatida talabning kamayishiga sabab bo‘lishi mumkin. Bozor iqtisodiyotida narx doimo dinamik 
jarayon bo‘lib, u ijtimoiy-iqtisodiy o‘zgarishlarga tez moslashadi.

Tahlillar shuni ko‘rsatadiki, O‘zbekistonda narx siyosatini erkinlashtirish bozor iqtisodiyotining asosiy 
talablariga javob beruvchi tizimni shakllantirdi. Hozirgi kunda narx belgilash jarayoni bozor mexanizmlari 
va raqobat tamoyillariga asoslanadi, lekin ijtimoiy ahamiyatga ega tarmoqlarda davlat tomonidan muayyan 
nazorat saqlanib qolgan. Bu yondashuv iqtisodiy samaradorlikni oshirish bilan birga ijtimoiy barqarorlikni ham 
ta’minlamoqda. Xususan, energetika, transport, kommunal xizmatlar kabi strategik sohalarda narxlarning 
iqtisodiy asosli darajada shakllanishi, boshqa tarmoqlarda esa erkin raqobat asosida narx siyosatini yuritish 
milliy iqtisodiyotning barqaror rivojlanishiga xizmat qilmoqda. Shu tariqa, narxlarni erkinlashtirish, ularni 
iqtisodiy qonuniyatlarga muvofiq shakllantirish va ilmiy asoslangan narx siyosatini yuritish O‘zbekistonda bozor 
iqtisodiyotining mustahkam poydevorini yaratdi.

X U L O S A  V A  T A K L I F L A R
Xulosa qilib aytganda, mamlakatimiz xo‘jalik yurituvchi subyektlari faoliyatida bozor munosabatlari izchil 

rivojlanib borayotgan sharoitda tovar va moliya bozorlarida raqobat muhitini ta’minlash, narxlari (tariflari) 
davlat tomonidan tartibga solinadigan ijtimoiy ahamiyatga ega tovarlar, xizmatlar va ularning strategik turlarini 
bosqichma-bosqich qisqartirish muhim ahamiyatga ega. Shu bilan birga, ustun mavqega ega xo‘jalik yurituvchi 
subyektlar hamda tabiiy monopoliyalar faoliyatini narx mexanizmi orqali davlat tomonidan tartibga solish 
yuzasidan Hukumat tomonidan amalga oshirilayotgan tizimli ishlar milliy iqtisodiyotning barqaror rivojlanishida 
muhim o‘rin tutadi.

Boshqariladigan bozor munosabatlari shakllanayotgan mamlakatlar tajribasi shuni ko‘rsatadiki, narx 
belgilash va uni davlat tomonidan tartibga solish masalalariga ehtiyotkor, ilmiy asoslangan yondashuv talab 
etiladi. Ayniqsa, milliy iqtisodiyotning turli tarmoq va sohalari o‘rtasida mahsulot, xizmat va ishlarni ayirboshlash 
ekvivalentligini saqlash, iqtisodiy resurslardan oqilona foydalanish va ishlab chiqarish samaradorligini oshirish 
masalalariga alohida e’tibor qaratish lozim. Bu yondashuv iqtisodiy barqarorlikni ta’minlash, raqobat muhitini 
mustahkamlash va aholining farovonligini oshirishga xizmat qiladi.

Taklif sifatida shuni qayd etish joizki, narx siyosatini yanada takomillashtirishda iqtisodiy islohotlarning 
izchilligini saqlash, ijtimoiy himoya tizimlarini mustahkamlash, shuningdek, narxlarni shakllantirish jarayonida 
tarmoqlararo muvozanatni ta’minlash va raqamli boshqaruv mexanizmlarini keng joriy etish dolzarb vazifalar 
sirasiga kiradi.

